
Jesaja 6
  Hoekom gebeur dit nie altyd nie - nie in my lewe nie - ook nie in die lewe van my mede-gelowiges rondom my nie:



dat mens soos Jesaja met oorgawe en entoesiasme kan sê:




Here, hier is ek! Stuur my! Ek sal die werk gaan doen! [?]

Die antwoord gaan ons kry uit die lewe van Jesaja:

Jesaja 6:  1 In die jaar van koning Ussia se dood het ek die Here gesien. Hy het op ‘n  baie hoë troon gesit, en die onderste van sy kleed het die tempel gevul. 2  By Hom was daar serafs om Hom te dien. Elkeen het ses vlerke gehad: met twee het hy sy gesig bedek, met twee sy voete en met twee het hy gevlieg. 3  Die serafs het mekaar telkens toegeroep: “Heilig, heilig, heilig is die Here die Almagtige! Die hele aarde is vol van sy magtige teenwoordigheid.” 4  Hulle het so hard geroep dat die deure in hulle kosyne gerammel het en die tempel vol rook geword het.

    5 Toe het ek uitgeroep: “Dit is klaar met my! Ek is verlore! Elke woord oor my lippe is onrein, en ek woon onder ‘n volk van wie elke woord onrein is. En nou het ek die Koning gesien, die Here die Almagtige.” 6  Een van die serafs het toe ‘n gloeiende kool met ‘n tang van die altaar af gevat en na my toe gevlieg. 7  Hy het my mond aangeraak met die kool en gesê: “Noudat die gloeiende kool jou lippe aangeraak het, is jou oortredinge vergewe, jou sonde versoen.” 8  Toe het ek die Here hoor vra: “Wie kan Ek stuur? Wie sal ons boodskapper wees?” Ek het geantwoord: “Hier is ek! Stuur my!”
Kom ons kyk wat daar gebeur het:

Jesaja het in 'n gesig die Here sien sit op 'n troon - hoog en groot - sodat die soom van die Here se kleed die tempel toegemaak het.


Rondom die troon was hemelwesens - genaamd serafs = hemelse diensknegte.


Hierdie serafs het uitgeroep:



Heilig! Heilig! Heilig! is die Here die Almagtige!

Nou, kom ons maak eers vir onsself uit wat presies het Jesaja hier deurgemaak - wat het persies hier gebeur?

Dit is belangrik  - want hierdie gesig van Jesaja was 'n kernmoment in alles wat in Jesaja se lewe gebeur het.

Party mense noem dit 'n ontmoeting met God - wat seker nie verkeerd is nie.

Ander noem dit 'n encounter - 'n ervaring/belewenis met God - wat seker ook nie verkeerd is nie.

Die Bybel noem dit 'n gesig: Jesaja het in 'n gesig die Here gesien - iets algemeen destyds.

Dis 'n manier waarop mens onder die indruk kom van God = diep bewus word van God.

Nou hierdie gesig as medium om mense onder die indruk van God te bring - bevat twee aspekte:




Sien en hoor.

Kom ons kyk nou daarna:

Eers die SIEN-aspek

Jesaja het nie die Here direk gesien nie - want geen mens kan die Here sien nie.


Hy het wel die Here in 'n gesig gesien.

   
Waarmee kan ons dit vandag vergelyk? Ons sien nie meer gesigte van God nie:

Ons kan dit vergelyk met - wat die Bybel noem - om iets met die geloofsoog te sien (veral Hebr 11):


Hoe sien mens iets met die geloofsoog?

Op so manier dat mens doodeenvoudig besef: 
God bestaan en God is teenwoordig en God is baie groot.

           
Dikwels laat die Here dinge in mens se lewe gebeur om jou tot hierdie besef te bring. 

Maar dan die tweede aspek: die HOOR aspek:


Jesaja het gehoor hoe die serafs uitroep: 
"Heilig, heilig, heilig is die Here die Almagtige!"


En dit vergelyk ons met presies dieselfde saak vandag: om te hoor.

   
En die enigste manier waarop ons hoor vandag is wanneer ons na die Bybel luister,

...en nie maar net woorde hoor nie, maar God se stem hoor.
En wat het Jesaja gehoor en gesien en besef? 
Wat is die groot gewaarwording?

Jesaja het onder die indruk van die heiligheid van God gekom - waarskynlik vir die eerste keer in sy lewe.


God se heiligheid beklemtoon een saak: 
Hy is totaal anders as die sondige mens!

God se heiligheid beteken: 
daar is 'n volstrekte skeiding - 'n diep kloof - tussen die heilige God en die sondige mens.

En eers as mens God se heiligheid leer ken en ervaar het - dan besef jy waar staan jy.


En weet u wat gebeur?

Sonder kennis van God se heiligheid...

· ... besef mens nie daar is 'n afstand tussen God en mens nie – 
· jy weet nie van die bestaan van die diep kloof nie;

· ook nie van die gebied oorkant die kloof nie.

· Jy dink: al gebied wat bestaan is duskant die kloof - en almal wat jy ken staan ook duskant die kloof:

               
EN: hierdie lewe duskant die kloof word vir jou die normale tipe lewe.

Jy vergelyk jouself met almal wat in dieselfde gebied as jy staan - en jou bevindig: ek is OK!

Kom ek stel die vraag:

Hoekom is daar mense wat so sukkel om hulle eie onbekwaamheid en afhanklikheid te besef?

Doodeenvoudig: hulle vergelyk hulleself met almal duskant hierdie kloof – met 'n korrupte wêreld  - 
...daarom weier hulle om te erken en te glo: Ek is totaal korrup! 

Wat is nodig:


Jy moet God leer ken!


Met die geloofsoog moet jy God sien - en jy moet hoor wat word daar van God gesê:

Dis wat met Jesaja gebeur het – 
...en onthou: dit was vir hom 'n besondere gebeurtenis – 
...iets wat hom geruk het – 
...wat jy nooit weer sal vergeet nie – 
...wat 'n blywende indruk op hom gemaak het.

Job praat van presies dieselfde saak: H42: 
Voorheen het ek gepraat oor dinge waarvan ek niks geweet het nie, maar nou het ek U self gesien

           
en dan sê hy: 
En nou verag ek myself en sit ek vol berou, in sak en as!

   

Mens se ontmoeting met God is nie sommer iets gewoons en afgewater nie.

En wanneer jy God se heiligheid leer ken het;

dan het jy ook die diep kloof leer ken – 
...en die gebied anderkant die kloof – 
...die gebied waar dit totaal anders is:



 - absoluut heilig -  absoluut sonder sonde.


En nou vergelyk jy jouself daarmee - en wat besef jy?

Kyk wat het Jesaja besef: |V5 Toe het ek uitgeroep: "Dit is klaar met my! Ek is verlore! Elke woord oor my lippe is onrein...

Hierdie woorde stem ooreen met Matt 5:3 waar verwys word na almal wat weet hoe afhanklik hulle van God is.

Jesaja erken sy eie verlorenheid 

- en toe gebeur die volgende:

Een van die serafs bring met 'n tang 'n gloeiende kool van die altaar af - en raak Jesaja se lippe daarmee aan.



Wat beteken dit?

Die altaar is simbool van 'n offer wat gebring word 
...waardeur versoening bewerk word 
= verhouding tussen God en mens kom reg.


So het Christus die offer gebring - die prys betaal:



en Christus het die verhouding tussen God en mens herstel.

Anders gestel: 
Christus het die diep kloof oorbrug - die afstand vernou! 

Maar dis nie al nie:


die seraf het Jesaja se lippe met 'n gloeiende kool aangeraak:

dit is simbool van reiniging:

u het dalk al gehoor van 'n wond wat mens skoon brand en so ontsmet.

En nou is ons by die punt waar daar 'n radikale verandering plaasvind:


Jesaja word nuutgemaak, skoongemaak, totaal anders gemaak;



en dit is die werk van die Heilige Gees.

Hierdie verandering is dramaties, dis radikaal - dis verstommend:

Begryp u wat moes gebeur in Jesaja se hele houding in die tyd tussen die woorde:







   "Dit is klaar met my!"







         en







   "Hier is ek! Stuur my!"
En besef goed: 
Hierdie radikale verandering in 'n gelowige se lewe is in die Bybel nie iets vreemds nie - trouens: dit is iets noodsaakliks.

Hoekom is daar so baie mense by wie hierdie verandering nie plaasvind nie – 
...wat nie 'n nuwe mens word nie – 
...by wie die ou mens so duidelik sigbaar aanwesig is?

Omdat God hulle nie nuut maak nie – 
...selfs al is hulle elke Sondag in die Kerk!


Hoekom maak God hulle nie nuut nie?



Hulle besef nie hulle diepe afhanklikheid van God nie.


Dis presies wat met die volk Juda gebeur het:

   
Jes 5:21: Juda was in hulle eie oë wys en na hulle eie oordeel verstandig.
En aan sulke mense sê die Here:

"Gaan sê vir hierdie volk: Julle sal hoor en hoor en tog sal julle niks verstaan nie, en kyk en kyk en tog niks sien nie." "Maak hierdie volk traag van begrip, maak hulle ore dood en hulle oë blind....”



= God weier om hulle nuut te maak!

Maar God het vir Jesaja nuutgemaak.

En hoe lyk hierdie nuwe lewe?


Wat is dié kenmerk wat uitstaan?

Jesaja se bereidheid om tot aksie oor te gaan - en te doen wat die Here wil hê hy moet doen.

Dit staan in vers vers 8:  
Toe het ek die Here hoor vra: "Wie kan Ek stuur? Wie sal ons boodskapper wees?" Ek het geantwoord: "Hier is ek! Stuur my!"


Dit is die onbetwisbare bewys dat die Here iemand nuutgemaak het.

As die Here iemand nuutgemaak het, 
· dan sal hy antwoord as die Here hom roep – 
· en hy sal uitgaan en doen wat die Here vra – 
· maak nie saak wat die moeite en ontbering en koste is nie.

Kyk hoe antwoord Jesaja:  - Hy roep dit uit - dadelik - voor iemand anders nog kan aanbied - half voor op die wa - dit maak nie saak nie:



"Hier is ek! Stuur my!"
Het jy al by die Here gepleit en gesmeek:

Asseblief Here, stuur my! Hier is ek! Gebruik my!
Nee!

Hoekom nie?
Onthou: hierdie daadkrag,  volg NA: jy die Here werklik leet ken het, en Nuutgemaak is.
Ten slotte:


Elkeen wat sy eie onbekwaamheid aanvoel en dikwels moedeloos word - luister:



Die Here verander jou in 'n gewillige bekwame mens.

Of sê u dikwels:


Ek voel ek word gebruik?


As die Here u nuutmaak sal u sê:  Ek is bly ek word gebruik want ek wil gebruik word.
***********************

